
ABSTRAK 
 
 

Kajian ini bertujuan untuk meneroka faktor-faktor yang mempengaruhi keberkesanan 
pengajaran guru pendidikan khas bidang masalah pembelajaran di Program Pendidikan 
Khas Integrasi (PPKI). Kajian ini berbentuk kajian kualitatif menggunakan reka bentuk 
kajian kes. Kajian ini menggunakan Model (QAIT) oleh Slavin dan Model Penentuan 
Kecekapan Guru oleh Cooper. Seramai lapan orang guru pendidikan khas dipilih 
sebagai peserta kajian daripada lima buah sekolah menengah berdasarkan teknik 
persampelan bertujuan. Pengumpulan data dilakukan melalui protokol temu bual, 
pemerhatian dan analisis dokumen. Data dianalisis secara deskriptif dan 
dipersembahkan secara naratif. Dapatan kajian menunjukkan keberkesanan pengajaran 
guru pendidikan khas masalah pembelajaran adalah dari aspek kualiti pengajaran, aras 
pengajaran, insentif dan masa. Keberkesanan dari aspek kualiti pengajaran merangkumi 
merancang pengajaran, penggunaan pelbagai kaedah dan penggunaan bahan bantu 
mengajar (BBM). Keberkesanan dari aspek aras pengajaran adalah mengikut kebolehan 
murid, pengajaran berkumpulan dan menguasai isi pelajaran. Dari aspek insentif ianya 
melibatkan memberi motivasi, kepercayaan dan kepimpinan terhadap murid. Aspek 
masa pula merangkumi pengajaran awal waktu, masa mencukupi dan fleksibel 
melaksanakan pengajaran. Kajian turut mendapati penggunaan strategi pengajaran 
yang berpusatkan guru, berpusatkan murid dan berpusatkan bahan turut diterapkan oleh 
guru. Selain itu prosedur pengajaran yang berkesan meliputi kemahiran membuat 
perancangan seperti rancangan pendidikan individu. Prosedur pelaksanaan pula ialah 
set induksi, komunikasi guru dan pengurusan masa. Manakala prosedur penilaian 
adalah menyemak hasil kerja, maklum balas dan analisis tugasan. Namun begitu 
terdapat beberapa kekangan terhadap keberkesanan pengajaran guru iaitu faktor guru, 
faktor murid dan faktor kemudahan fizikal. Kekangan faktor guru ialah aras kurikulum, 
latihan guru terhad dan murid yang pelbagai. Manakala kekangan faktor murid adalah 
kurang bersedia, tidak menguasai 3M dan kurang motivasi. Kekangan juga turut 
melibatkan kemudahan fizikal iaitu keluasan bilik darjah, kurang  BBM berteknologi 
dan kekurangan bilik khas. Berdasarkan hasil kajian ini telah menyumbang kepada 
aspek keberkesanan pengajaran guru dengan menemukan Model Integrasi Pengajaran 
Berkesan. 
 
Kata kunci : keberkesanan pengajaran guru, guru pendidikan khas, masalah 
pembelajaran 

EXPLORING THE FACTORS THAT INFLUENCE THE TEACHING 
EFFECTIVENESS OF SPECIAL EDUCATION TEACHERS WITH 

LEARNING DISABILITIES 
 
 

ABSTRACT 
 
 

This study aims to explore the factors that influence the teaching effectiveness of 
special education teachers in the field of learning disabilities in the Special Education 
Program for Integration. This study is a qualitative study using a case study design. 
This study uses Model (QAIT) by Slavin and Teacher Competency Determination 
Model by Cooper. A total of eight special education teachers were selected as study 
participants from five secondary schools based on a purposive sampling technique. 
Data collection is done through interview protocol, observation and document analysis. 
Data were analyzed descriptively and presented narratively. The findings of the study 
show that the teaching effectiveness of special education teachers with learning 
problems is from the aspects of teaching quality, teaching level, incentives and time. 
Effectiveness from the aspect of teaching quality includes teaching planning, the use of 
various methods and the use of teaching aids. Effectiveness from the aspect of teaching 
level is ccording to the students' abilities, group teaching and mastering the content of 
the lesson. From the incentive aspect, it involves giving motivation, trust and leadership 
to students. The aspect of time includes early teaching, sufficient and flexible teaching 
time. The study also found that the use of teacher-centered, student-centered and 
material-centered teaching strategies were also applied by teachers. In addition, 
effective teaching procedures include planning skills such as individual education 
plans. The implementation procedure is a set of induction, teacher communication and 
time management. While the evaluation procedure is to check the work results, 
feedback and task analysis. However, there are some constraints on the effectiveness of 
teacher teaching, namely the teacher factor, the student factor and the physical facility 
factor. Teacher factor constraints are curriculum level, limited teacher training and 
diverse students. While the constraints of student factors are lack of preparation, not 
mastering 3M and lack of motivation. Constraints also involve physical facilities such 
as the size of classrooms, lack of technological fuel and lack of special rooms. Based 
on the results of this study, it has contributed to the effectiveness of teacher teaching 
by finding an effective teaching integration model. 
 
Keywords : teaching effectiveness of teachers, special education teachers, learning 
difficulties. 

PENGENALAN 

 

 

 

 

1.1 Pendahuluan 

 

Keberkesanan pengajaran guru semasa melaksanakan pengajaran di bilik darjah adalah 

begitu bermakna dan berkait rapat dengan tanggungjawab ilmu yang perlu dimiliki oleh 

seseorang guru. Kejayaan dan keberkesanan dalam melaksanakan pengajaran itu perlu 

dilaksanakan berdasarkan beberapa aspek seperti kualiti pengajaran guru, kebolehan 

murid dan beberapa faktor lain yang membantu. Pengajaran guru yang berkesan bukan 

sahaja dapat meningkatkan kualiti pengajaran guru tersebut tetapi yang paling penting 

adalah kearah kemenjadian murid agar mereka tidak tercicir ilmu pengetahuan serta 

menerima peluang pendidikan yang sama terutama murid berkeperluan khas (MBK).  

Dalam situasi ini, keberhasilan untuk kemenjadian murid tentunya signifikan dengan 

kemenjadian guru. Dalam hal ini peranan seorang guru  untuk memeiliki kemahiran 

bagi menyampaikan ilmu pengetahuan  terutama terhadap murid berkeperluan khas 

(MBK) amat dituntut. Guru pendidikan khas  bukan sahaja berperanan  dalam 

memacukan  proses pengajaran dan pembelajaran (PdP) di bilik darjah tetapi turut 

berfungsi terhadap proses menyampaikan maklumat dan ilmu pengetahuan dengan 

sebaik mungkin serta sesuai dengan tahap keupayaan murid itu sendiri. 

 

Tanggungjawab guru pendidikan khas turut berperanan sebagai pembimbing, 

pendidik dan pemudahcara terhadap pembelajaran murid. Bagi memastikan guru dapat 

menyampaikan proses pengajaran dengan berkualiti maka guru perlu memiliki  

pengetahuan, kefahaman serta kemahiran mengenal pasti latar belakang murid selain 

memahami nilai amalan profesionalisme keguruan. Dalam perkara ini antara petunjuk 

terbaik terhadap keberkesanan pengajaran yang berjaya adalah proses yang berlaku 

dalam bilik darjah itu sendiri. Kemahiran guru untuk  melaksanakan pengajaran yang 

berkesan perlu dilaksanakan oleh semua guru termasuklah guru-guru yang mengajar 

Murid Berkeperluan Khas (MBK) masalah pembelajaran. (KPM, 2013). 

 

Guru pendidikan khas masalah pembelajaran merupakan golongan guru yang 

telah dilatih serta didedahkan secara khusus terhadap proses pengajaran bagi 

menyampaikan pengetahuan dan kemahiran kepada MBK masalah pembelajaran.  Cara 

pengajaran guru yang mengajar murid berkeperluan khas adalah agak berbeza dengan 

murid tipikal yang lain disebabkan oleh kekurangan yang dihadapi oleh murid 

berkeperluan khas itu sendiri. (Zalizan Mat Jelas, 2009). Guru yang mengajar murid 

MBK perlu merancang dan melaksanakan proses pengajaran dan pembelajaran yang 

berkualiti dan bersungguh-sungguh untuk mengembangkan potensi dan pencapaian 

murid semaksimum yang boleh. Dalam konteks murid berkeperluan khas ini mereka 

perlu diberikan pengetahuan, kemahiran, penerapan nilai supaya mereka dapat hidup 

secara berdikari bagi meneruskan kehidupan bersama masyarakat. Bagi memenuhi  

kesemua aspek tersebut maka keperluan pembelajaran mereka yang sesuai, menarik 

dan bermanfaat perlu disediakan melalui proses PdP yang berkesan. (Ahmad Tajudin, 

2015).  

 

Program Pendidikan Khas yang diperkenalkan atas saranan dan gesaan 

beberapa deklarasi di peringkat antarabangsa. Antara deklarasi yang menjadi dasar 

kepada pendidikan khas di Malaysia ialah The Framework for Action On Special 

Education ( (Pernyataan Salamanca,1994) yang memfokuskan kepada dasar, polisi dan 

amala pendidikan untuk kanak-kanak dan murid berkeperluan khas (Mohd.Mokhtar 

Tahar & Farhana Najib, 2019). Keperluan-keperluan pembelajaran untuk murid 

berkeperluan khas masalah pembelajaran juga adalah berdasarkan kepada  Persidangan 

Dunia yang bertemakan World declaration for all: Meeting basic needs di Jomtien, 

Thailand (United Nation, 1990). 

 

Dalam deklarasi tersebut jelas menyatakan bahawa MBK juga berhak untuk 

mendapatkan akses dan peluang yang sama dengan murid yang lain dalam sistem 

pendidikan negara. Sehubungan dengan itu, maka setiap sekolah perlu menyediakan 

kemudahan  serta peluang untuk semua jenis murid supaya dapat belajar bersama tanpa 

mengira latar belakang dan kekurangan yang dimiliki. Secara realitinya pada ketika ini 

masih terdapat stigma masyarakat bahawa MBK dianggap sebagai golongan murid 

yang mempunyai kemampuan untuk belajar yang perlahan dan sukar untuk 

dikembangkan potensi mereka. Namun begitu secara hakikatnya MBK bukanlah murid 

yang tidak boleh menerima proses pembelajaran tetapi mereka memerlukan proses 

pengajaran yang berbeza dengan murid normal. Justeru itu jika MBK ini diberikan 

peluang dan cara bimbingan  yang sesuai, mereka juga berupaya untuk memperolehi 

suatu  yang setaraf dengan murid arus perdana yang lain. (K.A Razhiyah, 2009).  

 

 

1.2 Latar Belakang Kajian 

 

Program Pendidikan Khas diwujudkan bertujuan menyediakan MBK ini sebagai 

golongan yang  mempunyai berkemahiran, hala tuju dalam kehidupan, berupaya, 

beriman, boleh berdikari, mampu merancang kehidupan seterusnya berdasarkan kepada  

bakat dan potensi diri yang dimiliki yang seimbang serta produktif. Hasrat tersebut 

dijelaskan melalui Falsafah Pendidikan Khas iaitu: 

“Pendidikan Khas di Malaysia adalah satu usaha yang bertujuan untuk melahirkan 
insan yang berkemahiran, berhaluan, berupaya, beriman, berdikari, mampu 
merancang dan menguruskan kehidupan serta menyedari potensi diri sendiri 
sebagai seorang individu dan ahli masyarakat yang seimbang dan produktif selaras 
dengan falsaha pendidikan negara”.” 

                (Jabatan Pendidikan Khas, KPM, 1997) 
 

Murid berkeperluan khas bermasalah pembelajaran bermaksud murid yang 

mempunyai masalah kecerdasaran otak yang tidak selaras dengan usia biologikalnya 

seperti Lewat Perkembangan Global, Sindrom Down, Kurang Upaya Intelektual dan 

keadaan yang boleh menjejaskan kemampuan mereka dalam pembelajaran secara 

individu seperti autisme, Attention Deficit Hyperactivity Disorder (ADHD) dan 

masalah pembelajaran spesifik dan Kurang Upaya Pelbagai. (Bahagian Pendidikan 

Khas, KPM (2015). Murid berkeperluan khas (MBK) diguna pakai bagi menjelaskan 

tafsiran murid berkeperluan pendidikan khas. 

“Pendidikan Khas” ertinya pendidikan untuk murid berkeperluan pendidikan 

khas di suatu sekolah khas, atau di sekolah yang melaksanakan Program Pendidikan 

Khas Integrasi atau Program Pendidikan Inklusif di peringkat (a) pendidikan prasekolah 

(b) pendidikan rendah (c) pendidikan menengah dan (d) pendidikan lepas menengah. 

Manakala “Program Pendidikan Khas Integrasi” ertinya sesuatu program pendidikan 

yang disediakan untuk murid berkeperluan khas (MBK) yang hanya dihadiri oleh MBK 

di kelas khas yang ditawarkan di sekolah kerajaan atau bantuan kerajaan. (Bahagian 

Pendidikan Khas, KPM 2015). 

 

Bagi menyediakan keperluan-keperluan yang sepatutnya dimiliki oleh MBK 

ini, Bahagian Pendidikan Khas di bawah bidang kuasa Kementerian Pendidikan 

Malaysia (KPM) perlu memastikan mereka memperolehi akses pendidikan yang 

berkualiti dan mampu memberi manfaat ke arah perkembangan hidup yang berkualiti. 

Oleh itu setiap pihak yang terlibat perlu memastikan penyampaian perkhidmatan 

pendidikan kepada MBK perlu dilaksanakan secara berkualiti dan tertakluk kepada 

Akta dan Peraturan-Peraturan Pendidikan semasa. Antara tugas dan tanggungjawab 

Bahagian Pendidikan Khas adalah menyediakan keperluan pengajaran dan 

pembelajaran (PdP) melalui perancangan program peningkatan dan keberkesanannya. 

Selain itu keperluan bahan atau alat sokongan PdP untuk MBK dan menilai pelaksanaan 

PdP perlu dilaksanakan termasuk Rancangan Pendidikan Individu (RPI) seperti yang 

di gariskan melalui Kod Amalan Pendidikan Murid Berkeperluan Khas 2015. 

 

Program Pendidikan Khas untuk MBK masalah pembelajaran dikenali sebagai 

Program Pendidikan Khas Integrasi (PPKI) masalah pembelajaran. Berdasarkan Akta 

Pendidikan 1996, Peraturan-Peraturan Pendidikan (Pendidikan Khas 2013) Bahagian 3 

menyatakan ‘Program Pendidikan Khas Integrasi’ atau PPKI bermaksud suatu program 

pendidikan bagi MBK yang disediakan khusus di kelas khas di sekolah kerajaan atau 

bantuan kerajaan. Program ini disediakan di sekolah harian biasa samada di peringkat 

sekolah rendah, sekolah menengah serta sekolah menengah teknik dan vokasional yang 

menggunakan pendekatan pembelajaran dan pengajaran secara berasingan dan separa 

inklusif (Kementerian Pendidikan Malaysia, 2014).  

 

 Berdasarkan statistik Data Pendidikan Khas (Kementerian Pendidikan 

Malaysia, 2020), bilangan sekolah yang menawarkan  PPKI di seluruh negara adalah 

sebanyak 2472 buah sekolah rendah dan menengah di seluruh negara. Seramai 42,596 

murid mengikut di kelas PPKI sekolah rendah dan seramai 30,806 murid di sekolah 

menengah. MBK masalah pembelajaran merupakan kategori murid yang paling ramai 

mengikuti kelas di PPKI berbanding kategori kurang upaya penglihatan dan kurang 

upaya pendengaran.  

 

Jadual 1.1 

Bilangan Murid Berkeperluan Khas (MBK) Mengikuti PPKI di Sekolah 2020    

PROGRAM JUMLAH MBK 

Program Pendidikan Integrasi (Rendah) 42,596 

Program Pendidikan Khas Integrasi 

(Menengah) 

30,806 

 

JUMLAH 73,402 

Sumber: Data Pendidikan Khas. Bahagian Pendidikan Khas. KPM (2020) 

 

Jadual 1.1 menunjukkan bilangan MBK mengikut sekolah dan Program 

Pendidikan Khas pada tahun 2020. Berdasarkan jadual 1.1 tersebut mendapati bahawa 

bilangan MBK yang mengikuti pembelajaran di PPKI peringkat rendah dan peringkat 

menengah adalah seramai 73,402 murid. 

 

Jadual 1.2 

Bilangan MBK  Masalah Pembelajaran di PPKI Sekolah Menengah Mengikut Negeri 

Bil  Negeri Jumlah 
1.  Johor 3,582 
2.  Kedah 2,249 
3.  Kelantan 2,615 
4.  Melaka 1,342 
5.  Negeri Sembilan 1,294 
6.  Pahang 1,760 
7.  Perak 2,479 
8.  Perlis 428 
9.  Pulau Pinang 1,353 

10.  Sabah 2,724 
11.  Sarawak 1,847 
12.  Selangor 5,123 
13.  Trengganu 1,976 
14.  W.P Kuala Lumpur 1,705 
15.  W.P Labuan 127 
16  W.P Putrajaya 202 
  JUMLAH 30,806 

Sumber: Data Pendidikan Khas. Bahagian Pendidikan Khas. Kementerian Pendidikan Malaysia 
(2020) 

 

Jadual 1.2 menunjukkan jumlah MBK di PPKI peringkat menengah mengikut 

negeri pada tahun 2020. Berdasarkan Jadual 1.2 di atas, jumlah MBK masalah 

pembelajaran adalah seramai 30,806 murid. Berdasarkan data yang ditunjukkan 

mendapati terdapat peningkatan bilangan MBK masalah pembelajaran mengikut 

pembelajaran di PPKI  setiap tahun. Situasi ini jelas menunjukkan bahawa perlunya 

pihak KPM melalui Bahagian Pendidikan Khas sentiasa merancang keperluan guru 

yang terlatih, keperluan pembelajaran MBK, pembangunan infrastruktur, program 

peningkatan PPKI dan sebagainya. Sehubungan itu tugas dan tanggung jawab guru 

pendidikan khas masalah pembelajaran juga mesti dipertingkatan sejajar dengan 

perkembangan pendidikan masa kini. 

 

Pada asasnya, Dasar Pendidikan Khas  oleh KPM  itu sendiri bertujuan supaya 

semua MBK diberikan peluang  untuk mendapatkan saluran pendidikan yang sesuai 

dan relevan dengan  kebolehan murid  agar dapat berdikari. MBK yang mempunyai 

potensi turut diberikan peluang ditempatkan di kelas inklusif dalam arus perdana. Oleh 

itu dalam melaksanakan tugas dan tanggungjawab berkenaan golongan yang paling 

hampir dengan MBK adalah guru pendidikan khas. Dalam konteks guru yang mengajar 

MBK masalah pembelajaran ini amat memerlukan pengetahuan guru yang mahir 

mengajar mengikut keupayaan murid berdasarkan pelbagai ketidakupayaan yang 

berbeza.  

 

Bagi menenuhi keperluan pembelajaran MBK tersebut, pelbagai program 

pendidikan telah diwujudkan atau disediakan untuk memenuhi keperluan pendidikan 

untuk MBK seperti sekolah khas dan program integrasi pendidikan khas di kebanyakan 

sekolah agar sejajar dengan pembangunan pendidikan untuk murid berkeperluan khas. 

Bagi keperluan MBK masalah pembelajaran, penubuhan Program Pendidikan Khas 

Integrasi (PPKI) telah diwujudkan dengan harapan agar mereka dapat menerima 

pendidikan formal secara sistematik yang sama seperti murid tipikal yang lain. 

(Nurfishah Mat Rabi, 2019). Di Malaysia, keprihatinan kerajaan melalui KPM dalam 

pembangunan pendidikan untuk MBK telah lama disediakan supaya sebagai 

warganegara mereka juga sewajar dapat menikmati akses pendidikan dalam pelbagai 

peringkat. Ia bertujuan agar nasib dan masa depan untuk MBK ini semakin terbela dan 

mendapat perhatian yang bersungguh-sungguh dari semua pihak yang berkaitan. 

MBK masalah pembelajaran secara khususnya merujuk kepada kanak-kanak 

yang kurang sempurna  samada dalam aspek fizikal, mental, emosi dan sensori. Kurang 

upaya mereka berkait rapat dengan masalah kerencatan mental, penglihatan, 

pendengaran, pertuturan, gangguan emosi dan bermasalah tingkah laku. 

Ketidakupayaan-ketidakupayaan yang dialami menyebabkan berlakunya masalah 

dalam  pembelajaran mereka seperti kemahiran mendengar, berfikir, bertutur, 

membaca, menulis dan menaakul. Masalah ini antaranya berpunca daripada kegagalan 

fungsi sistem saraf telah menyebabkan berlakunya masalah tingkah laku, interaksi 

sosial, kekeliruan membuat tanggapan dan ianya boleh berlaku pada pelbagai tahap 

umur. Ketidakupayaan ini telah menghalang keupayaan mereka untuk menerima dan 

melaksanakan arahan atau tugasan pembelajaran yang biasa dilakukan oleh murid lain. 

 

Bagi mencapai matlamat pengajaran dan pembelajaran khususnya terhadap 

MBK masalah pembelajaran beberapa perkara asas yang amat penting perlu diberikan 

perhatian seperti keperluan pembelajaran murid yang relevan dengan kebolehan, 

kemudahan infrastruktur yang sesuai, bahan bantu mengajar serta guru pendidikan khas 

yang terlatih dan berpengetahuan. MBK masalah pembelajaran yang berpotensi wajar 

diberikan peluang untuk mendapat pendidikan samada di Program Pendidikan Khas 

Integrasi (PPKI) dan di program inklusif. Bagi menjadikan guru pendidikan khas yang 

berkualiti, seorang guru itu perlu bersedia menerima perubahan dalam dunia 

pendidikan masa kini supaya memiliki sifat yang istimewa dan mampu menghadapi 

pelbagai cabaran yang ada. Bagi mengajar MBK masalah pembelajaran maka 

kemahiran dan kecekapan guru mengajar amat diperlukan. Tahap pencapaian MBK 

masalah pembelajaran untuk mencapai matlamat pembelajarannya amat bergantung 

kepada keberkesanan pengajaran guru. (Noraini, 2017).  

Menurut K.A Razhiyah (2008) untuk menghasilkan kaedah pengajaran yang 

efektif, setiap guru yang mengajar MBK masalah pembelajaran perlu mempunyai 

pengetahuan dan kemahiran yang tinggi di samping berdedikasi terhadap pengajaran 

yang dilakukannya. Oleh itu, guru harus bertindak untuk meneroka keperluan 

pembelajaran murid yang sebenar untuk mengenal pasti strategi dan langkah 

pengajaran supaya bersesuaian dengan tahap kebolehan murid. Guru pendidikan khas 

perlu berusaha untuk meningkatkan kemahiran mengajar dengan menggunakan 

pengetahuan dan pengalaman yang diperolehi dengan melihat kepada kekuatan dan 

kelemahan sesuatu kaedah pengajaran itu. 

 

Menurut Suhaida (2007) bagi melahirkan guru yang cekap dan mahir adalah agak 

sukar kerana faktor-faktor kecekapan dan kemahiran guru dalam melaksanakan 

pengajaran dan pembelajaran bergantung kepada tindakan guru itu sendiri. Mengenal 

pasti tahap keupayaan murid, memilih strategi pengajaran yang sesuai, menyusun 

langkah-langkah pengajaran yang tepat, mengajar mata pelajaran yang pelbagai, aras 

kurikulum yang tinggi dan sebagainya antara cabaran yang dihadapi oleh guru 

pendidikan khas masalah pembelajaran di Program Pendidikan Khas Integrasi. 

Keupayaan guru pendidikan khas melaksanakan keberkesanan pengajaran memerlukan 

komitmen yang tinggi untuk mengembangkan diri sebagai seorang yang profesional. 

Ini kerana pendidikan merupakan satu profesion yang menuntut kepada sifat keilmuan 

seseorang itu.  

 

Sehubungan itu, guru perlu berusaha untuk menambah ilmu pengetahuan melalui 

pengalaman, latihan dan motivasi diri supaya dapat memberi manfaat kepada murid 

dan seterusnya memenuhi aspirasi pendidikan negara. Johnson (2003) berpendapat 

peningkatan proses pembelajaran murid masalah pembelajaran untuk mencapai 

kejayaan adalah banyak bergantung kepada kecekapan dan pengetahuan guru 

pendidikan khas yang mendalam. Justeru itu, tahap pengetahuan pedagogi dan isi 

kandungan pelajaran oleh guru perlu dipertingkatkan dari semasa ke semasa untuk 

melengkapkan konsep pengajaran dan pembelajaran yang berkesan. 

 

 

1.3 Pernyataan Masalah 

 

Pelan Pembangunan dan Pendidikan Malaysia 2013-2025 merupakan matlamat 

kerajaan untuk meningkatkan taraf pendidikan negara. Bagi merealisasikan matlamat 

pembangunan pendidikan secara keseluruhannya kanak-kanak kurang upaya juga turut 

diberikan perhatian dalam agenda tersebut. Dasar Pendidikan Kebangsaan 2012 

menegaskan Pendidikan Khas diwujudkan untuk memenuhi keperluan pendidikan 

murid berkeperluan khas yang dikenal pasti mempunyai kurang upaya penglihatan, 

kurang upaya pendengaran, kurang upaya pertuturan, kurang upaya fizikal, masalah 

pembelajaran, dan kurang upaya pelbagai di peringkat prasekolah, rendah, menengah, 

dan lepasan menengah (Kementerian Pelajaran Malaysia, 2012). Perkara tersebut juga 

ditegaskan dalam Peraturan-Peraturan Pendidikan (Pendidikan Khas) 2013 (Warta 

kerajaan, 2012). Pendidikan Khas perlu melibatkan murid kurang upaya yang 

menggunakan, bahan-bahan khas, peralatan khas, termasuk teknik pengajaran dan 

pembelajaran mengikut tahap kebolehan dan keupayaan murid. Pendidikan Khas juga 

memerlukan pelbagai khidmat sokongan bagi membantu murid belajar dengan 

berkesan. Murid berkeperluan khas yang mengalami pelbagai masalah perkembangan 

kognitif, emosi, tingkah laku dan sosial perlu mendapat pendidikan yang sama seperti 

murid lain. Masalah mereka mungkin kurang bertindak balas dengan strategi 

pengajaran dan pembelajaran biasa maka program yang disediakan untuk mereka perlu 

mengambil kira pelbagai faktor seperti bahan pembelajaran, persekitaran, jenis kelas, 

teknik pengajaran, kepakaran dan penglibatan masyarakat. 

 

  Menurut kajian Siti Fatimah dan Mustafa (2018), kebanyakan guru yang 

terlibat mengajar murid masalah pembelajaran merasa bimbing kerana kurangnya 

pengetahuan yang disebabkan oleh perbezaan murid dari segi kebolehan serta untuk 

memenuhi keperluan pembelajaran mereka. Justeru itu kepakaran guru dalam 

menentukan strategi pengajaran  yang dikenal pasti amat diperlukan bagi mencapai 

matlamat pembelajaran MBK masalah pembelajaran. Oleh itu guru pendidikan khas 

perlu peka terhadap apa yang murid harus tahu dan dapat dilakukan hasil daripada 

pengajaran yang berkesan bagi menyokong kejayaan pembelajaran mereka. Bagi 

melihat kemahiran dan kecekapan guru pendidikan khas masalah pembelajaran, 

pengkaji mendasari kajian oleh Nizam Lee dan Shafli (2017). Kajian ini berpandangan 

bahawa guru pendidikan khas masalah pembelajaran perlu memiliki kemahiran yang 

tinggi berkaitan pengetahuan  dalam bidang tersebut. Pengetahuan, kemahiran dan 

pengalaman yang diperolehi oleh mereka seharusnya menjadikan proses pengajaran 

mereka bertambah baik dan seterusnya dapat memberi manfaat kepada MBK masalah 

pembelajaran khususnya. Dalam hal ini guru pendidikan khas perlu bersedia dan 

berusaha untuk menerima perubahan-perubahan yang termasuk dalam amalan 

pengajaran masa kini. Kegagalan guru untuk dalam membuat perancangan, 

melaksanakan dan menyediakan perkhidmatan pembelajaran dengan teliti akan 

memberikan impak yang negatif kepada MBK sehingga menyebabkan mereka merasa 

suatu yang dipelajari itu adalah sukar untuk dilakukan.  

Tanggungjawab dan peranan guru pendidikan khas semakin bertambah untuk 

memenuhi keperluan pembelajaran MBK masalah pembelajaran masa kini. Oleh itu 

terdapat pelbagai cabaran yang sering dihadapi oleh guru seperti memilih  pelbagai 

strategi pengajaran yang sesuai dengan perkembangan diri, pencapaian murid yang 

rendah, bakat, minat serta latar belakang murid yang berbeza antara satu sama lain. 

Selain itu juga proses pembelajaran MBK masalah pembelajaran yang masih banyak 

bergantung kepada guru disebabkan oleh ketidakupayaan untuk membuat keputusan, 

tidak berupaya memberi pandangan, mudah keliru dan kurang keyakinan diri yang 

terdapat dalam diri MBK. Keadaan ini memerlukan guru pendidikan khas untuk 

menyusun strategi pengajaran, pemilihan bahan yang sesuai bagi mengelakkan proses 

pengajaran guru menjadi perlahan dan memerlukan masa yang lebih lama untuk 

mengatasinya. (Noraini Abdullah, 2017). 

 

Kajian oleh Roslan (2016) juga menunjukkan bahawa  murid yang mempunyai 

masalah pembelajaran kurang berupaya sukar untuk  menguasai isi kandungan atau 

sesuatu kemahiran yang dilaksanakan untuk mereka di dalam bilik darjah. Kajian juga 

mendapati proses pembelajaran mereka lebih mengharapkan bantuan dan sokongan 

guru yang sesuai dengan keperluan pembelajaran mereka yang sebenar. Guru turut 

berhadapan dengan tekanan untuk mengajar murid tersebut termasuk kesukaran dalam 

beberapa aspek penting berkaitan pengajaran dan pembelajaran seperti kaedah 

mengajar, aktiviti murid, langkah pengajaran, bahan perancangan pengajaran, bahan 

bantu mengajar dan penilaian yang sesuai. 

 

Manakala kajian oleh Hazlin Haris & Khairul farhah Khairudin (2021) 

menjelaskan bahawa guru pendidikan khas perlu mempunyai kemahiran untuk 

merancang, melaksanakan dan menilai suatu strategi dan kaedah pengajaran agar 

matlamat kemenjadian MBK dapat dicapai. Sehubungan dengan itu, guru sebagai 

individu yang terdekat dengan MBK perlu mempunyai kemahiran untuk mengenal pasti 

kekuatan dan kelemahan MBK supaya keperluan pembelajaran yang sesuai dapat 

dipenuhi. Kepelbagaian ketidakupayaan yang dialami oleh murid kurang upaya 

menyebabkan mereka lebih memerlukan pendekatan pengajaran secara individu. 

Situasi ini tentunya memberikan cabaran terhadap guru pendidikan khas untuk 

menyediakan keperluan pembelajaran yang berbeza. Oleh itu guru pendidikan khas 

perlu menyusun langkah-langkah pengajaran dengan menyediakan rancangan 

pengajaran yang terbaik melalui maklum balas yang di terima daripada murid bagi 

membantu meningkatkan prestasi pengajaran mereka. Kegagalan guru untuk 

merancang dan melaksanakan pengajaran yang sesuai untuk MBK  boleh 

mengakibatkan murid yang terlibat akan ketinggalan dan sukar untuk mencapai 

matlamat pembelajaran yang diharapkan untuk mereka. (Johnson & Semmelroth, 

2014). 

 

 Dalam usaha untuk meningkatkan keberkesanan pengajaran supaya proses 

penyampaian ilmu kepada MBK masalah pembelajaran mencapai tahap yang 

dikehendaki, guru pendidikan khas masalah pembelajaran  turut menghadapi pelbagai 

kekangan seperti kekeliruan dalam kemahiran pedagogi untuk memilih strategi dan 

pendekatan pembelajaran yang sesuai disebabkan oleh tahap keupayaan murid yang 

rendah dan memerlukan pembelajaran yang lebih spesifik. Kekurangan latihan 

pembangunan profesionalisme yang berterusan, aras kurikulum yang tinggi serta 

kemudahan infrastruktur yang terhad menyebabkan guru pendidikan khas menghadapi 

kesukaran untuk menyediakan perkhidmatan yang terbaik terhadap murid. (Hannah 

Aqilah, Rosadah  & Manisah, 2019). 

 

 Berdasarkan kepada dapatan kajian-kajian lepas yang diperolehi berkaitan 

perkembangan semasa berkaitan tahap pengetahuan dan kecekapan pengajaran guru 

pendidikan khas  masalah pembelajaran  maka terdapat keperluan untuk mengenal pasti  

faktor-faktor yang boleh mempengaruhi keberkesanan pengajaran guru terhadap MBK 

terutamanya di program pendidikan khas integrasi untuk murid masalah pembelajaran. 

Ini kerana MBK masalah pembelajaran merupakan bilangan murid yang paling ramai 

di kalangan MBK. Keberkesanan pengajaran guru dalam pengajaran adalah penting 

kerana MBK masalah pembelajaran banyak bergantung kepada guru untuk mendapat 

manfaat dari ilmu yang dipelajari.  Kecekapan dan kemahiran guru yang tinggi pasti 

mampu memberikan impak yang positif terhadap perkembangan pembelajaran MBK 

masalah pembelajaran khususnya. Ini kerana mereka bukanlah merupakan kumpulan 

yang tidak boleh untuk belajar tetapi mereka memerlukan bantuan dan bimbingan 

dalam proses pembelajaran yang sesuai dengan ketidakupayaan yang dihadapi. 

Kegagalan dalam melaksanakan pengajaran guru yang berkesan akan menyebabkan 

MBK  masalah pembelajaran merasa bosan, keliru dan merasakan sukar untuk belajaran 

sehingga menjejaskan matlamat pendidikan untuk mereka.  

 

 Sebagai rumusannya terhadap keseluruhan permasalahan kajian yang dikesan, 

pengkaji cuba untuk meneroka faktor-faktor yang mempengaruhi keberkesanan 

pengajaran guru, mengenal pasti strategi pengajaran yang sering digunakan, mengenal 

pasti prosedur pengajaran yang diamalkan serta mengenal pasti kekangan yang 

dihadapi oleh guru pendidikan khas masalah pembelajaran. Oleh itu kajian berkaitan 

meneroka faktor-faktor yang mempengaruhi keberkesanan pengajaran guru pendidikan 

khas masalah pembelajaran, strategi pengajaran guru, prosedur pengajaran guru dalam 

melaksanakan pengajaran di bilik darjah kurang dikaji oleh mana-mana pihak. Kajian-

kajian berkaitan meneroka keberkesanan pengajaran guru yang ditemui rata-ratanya 

menggunakan kajian berbentuk kuantitatif yang menggunakan model pengajaran yang 

sama iaitu Model Pengajaran QAIT oleh Slavin. Bagi mengenal pasti strategi dan 

prosedur pengajaran dalam kajian ini, pengkaji menggunakan Model Guru Penentuan 

Kecekapan oleh Cooper untuk meneroka faktor-faktor yang mempengaruhi 

keberkesanan pengajaran guru pendidikan khas.  

 

Sehubungan itu, dapatan kajian ini boleh memberi sumbangan kepada 

penambahbaikan berterusan untuk meningkatkan kecekapan profesional guru 

pendidikan khas terutama berkaitan amalan pengajaran guru yang berkesan. Kajian ini 

dapat membantu meningkatkan pemahaman guru yang lebih mendalam khususnya guru 

pendidikan khas masalah pembelajaran di peringkat sekolah rendah dan menengah, 

guru-guru baharu yang menceburi bidang pendidikan khas, guru-guru aliran perdana 

yang terlibat dengan pendidikan inklusif serta ibu bapa MBK sendiri. Kajian ini juga 

dapat memberi manfaat kepada semua pihak yang terlibat dengan perkembangan 

pembelajaran murid kurang upaya samada di sekolah, Pemulihan Dalam Komuniti 

(PDK) dan Pertubuhan Bukan Kerajaan (NGO) yang berkaitan. 

1.4 Objektif Kajian 

 

Tujuan utama kajian ini adalah meneroka faktor-faktor yang mempengaruhi 

keberkesanan pengajaran guru pendidikan khas masalah pembelajaran khususnya.  

Secara khususnya objektif kajian ini adalah untuk: 

1.4.1 Meneroka faktor-faktor yang mempengaruhi kejayaan pengajaran guru  

pendidikan khas terhadap MBK masalah pembelajaran di Program 

Pendidikan Khas Integrasi. 

1.4.2 Mengenal pasti strategi-strategi pengajaran yang boleh mempengaruhi 

keberkesanan pengajaran guru pendidikan khas di Program Pendidikan 

Khas Integrasi? 

1.4.3 Mengenal pasti prosedur pengajaran yang diamalkan mempengaruhi 

keberkesanan pengajaran guru pendidikan khas di Program Pendidikan 

Khas Integrasi. 

1.4.4 Mengenal pasti kekangan yang dihadapi oleh guru pendidikan khas 

dalam melaksanakan  pengajaran berkesan di Program Pendidikan Khas 

Integrasi. 

 

 

1.5 Persoalan Kajian 

 

1.5.1 Apakah faktor-faktor yang mempengaruhi kejayaan pengajaran guru 

pendidikan khas terhadap MBK masalah pembelajaran di Program 

Pendidikan Khas Integrasi. 

1.5.2 Apakah strategi-strategi pengajaran yang mempengaruhi keberkesanan 

pengajaran guru pendidikan khas  di  Program Pendidikan Khas 

Integrasi? 

1.5.3 Adakah prosedur pengajaran yang diamalkan mempengaruhi 

keberkesanan pengajaran guru pendidikan khas di Program Pendidikan 

Khas Integrasi? 

1.5.4 Apakah kekangan yang dihadapi oleh guru pendidikan khas dalam 

melaksanakan  pengajaran berkesan di Program Pendidikan Khas 

Integrasi? 

 

 

1.6 Kerangka Konseptual Kajian 

 

Kerangka konseptual kajian yang dihasilkan untuk kajian ini adalah bertujuan untuk 

meneroka faktor-faktor yang mempengaruhi keberkesanan pengajaran guru pendidikan 

khas MBK masalah pembelajaran. Kerangka konsep kajian ini adalah gabungan  hasil 

daripada Model Pengajaran QAIT oleh Slavin (2006) dan Model Guru Sebagai 

Penentuan Kecekapan (Cooper, 2006) supaya menjadi satu kerangka konsep yang 

bersifat khusus dan selari dengan matlamat kajian untuk meneroka faktor-faktor yang 

mempengaruhi keberkesanan pengajaran guru. Selain itu kajian ini juga turut mengenal 

pasti strategi pengajaran yang sering diamalkan oleh peserta kajian dalam pengajaran 

mereka. Seterusnya kajian ini turut mengenal pasti  prosedur pengajaran yang dilakukan 

oleh peserta kajian yang meliputi aspek perancangan, pelaksanaan dan penilaian yang 

dilakukannya. Kajian ini juga turut mengenal pasti kekangan-kekangan yang dihadapi 

oleh peserta kajian untuk melakukan pengajaran yang berkesan di bilik darjah. 

Kesemua aspek-aspek yang dikaji adalah merupakan perkara penting yang menjurus 

faktor-faktor yang mempengaruhi keberkesanan guru  pendidikan khas masalah 

pembelajaran di bilik darjah.  

 

Guru pendidikan khas MBK masalah pembelajaran adalah merupakan ciri-ciri 

utama berdasarkan kedua-dua model iaitu Model QAIT oleh Slavin (2006) dan Model 

Guru Penentuan Kecekapan Oleh Cooper (2006) bagi meneroka faktor-faktor yang 

yang mempengaruhi keberkesanan pengajaran guru. Model QAIT oleh Slavin (2006) 

digunakan bagi dijadikan sebagai panduan dan untuk memantapkan analisis dalam 

kajian ini. Model Slavin yang menfokuskan kepada empat perkara iaitu kualiti, aras 

pengajaran, insentif dan masa  digunakan sebagai asas kepada faktor-faktor yang 

mempengaruhi kejayaan pengajaran guru dalam kajian ini.  

 

Model Penentuan Kecekapan Guru oleh Cooper (2006) yang berkaitan prosedur 

pengajaran iaitu perancangan, pelaksanaan dan penilaian digunakan untuk melihat 

aspek-aspek tersebut dalam pengajaran guru yang berkesan di bilik darjah.  Selain itu 

pemilihan strategi pengajaran adalah bertujuan untuk meneroka faktor-faktor yang 

mempengaruhi keberkesanan guru yang lebih mendalam dapat dilakukan. Walaupun 

kedua-dua model ini bukan merupakan model pengajaran guru yang berkesan  untuk 

MBK masalah pembelajaran namun pengkaji cuba untuk menggunakannya berbanding 

Model Konseptual Kurikulum Pendidikan Khas Masalah Pembelajaran. 

Rajah 1.1. Kerangka Konseptual faktor-faktor yang mempengaruhi keberkesanan 
pengajaran guru pendidikan khas masalah pembelajaran 
 

Kerangka konseptual kajian dalam rajah 1.1 adalah merupakan gambaran bahawa 

untuk meneroka faktor-faktor mempengaruhi keberkesanan pengajaran guru 

pendidikan khas masalah pembelajaran, penyediaan langkah-langkah pelaksanaan dan 

prosedur pengajaran seperti yang terdapat dalam model-model tersebut digunakan 

untuk mengenal pasti aspek-aspek dalam keberkesanan pengajaran guru pendidikan 

khas masalah pembelajaran di bilik darjah.  Dalam kajian ini guru pendidikan khas 

masalah pembelajaran yang merupakan kumpulan yang berkait rapat dalam pengajaran 

terhadap MBK masalah pembelajaran terlibat untuk kajian ini. Sehubungan dengan itu 

perkara-perkara yang merupakan amalan pengajaran guru seperti strategi pengajaran, 

prosedur pengajaran dan kekangan yang dihadapi  akan dikenal pasti  dalam kajian ini. 

Berdasarkan dapatan-dapatan kajian tersebut maka  tujuan kajian ini iaitu meneroka 

faktor-faktor yang mempengaruhi kejayaan dalam pengajaran guru dapat dikenal pasti 

Strategi 
Pengajaran 

Guru 

Prosedur 
Pengajaran 

(Cooper,2006) 

Kekangan 
pengajaran 
dihadapi 

Amalan 
Pengajaran 

Guru Berkesan  

(Slavin,2006) 

Guru Pendidikan 
Khas Masalah 
Pembelajaran 

Faktor-Faktor yang 
mempengaruhi 

keberkesanan guru 

dan dijadikan panduan serta rujukan pelbagai pihak yang berkaitan dengan keperluan 

pembelajaran MBK masalah pembelajaran di Program Pendidikan Khas Integrasi.  

 

 

1.7 Definisi Operasional 

 

Bagi memberi pengertian yang jelas dan mudah difahami berkaitan objektif kajian yang 

dilakukan dalam kajian ini, beberapa definisi istilah penting telah dinyatakan bagi 

memudahkan pemahaman perjalanan kajian yang dijalankan. 

 

 

1.7.1 Meneroka Faktor-Faktor Keberkesanan Pengajaran dan Pembelajaran 
(PdP) 

 

Meneroka keberkesanan pengajaran dalam kajian ini adalah bermaksud menerokai 

apakah faktor-faktor yang mempengaruhi keberkesanan pengajaran guru pendidikan 

khas masalah pembelajaran di Program Pendidikan Khas Integrasi (PPKI). Dalam 

kajian ini guru pendidikan khas sebagai pihak yang bertanggungjawab untuk 

melaksanakan pembelajaran terhadap MBK masalah pembelajaran di bilik darjah. 

Dalam kajian ini berkemungkinan terdapat idea-idea baharu pengajaran yang 

dijalankan oleh guru pendidikan khas serta sesuai untuk turut dilaksanakan orang guru-

guru lain bagi tujuan pengajaran yang lebih berkesan. Sebagai agen penyebaran ilmu 

pengetahuan serta kemahiran terhadap murid sudah tentu pengetahuan dan 

digabungkan pengalaman dimiliki oleh peserta dapat dikongsi bersama bagi 

menjayakan dan menjadikan pengajaran mereka lebih berkualiti. Oleh itu untuk 

menjadikan guru pendidikan yang mempunyai kompotensi pengajaran yang tinggi 

maka sikap guru yang sentiasa optimis tentang perubahan dan perkongsian dalam 

bidang pengajaran yang berkualiti amat diperlukan. 

 

Selanjutnya untuk meneroka faktor-faktor keberkesanan pengajaran guru  

dalam kajian ini, merupakan tinjauan secara mendalam dan menyeluruh yang dilakukan 

terhadap peserta kajian seramai lapan  untuk mengetahui beberapa  teknik dan kaedah 

pengajaran mereka yang dianggap sebagai berjaya atau mencapai matlamat pengajaran. 

Kajian ini adalah selaraskan dengan kajian oleh Roslina, Nik Mohd dan Hamdzun 

(2021) bahawa untuk mewujudkan pengajaran yang berkesan guru hendaklah 

memahami konsep pendekatan, teknik, kaedah dan memilih strategi yang bersesuaian 

dengan mengambil kira pelbagai faktor yang berlaku terhadap murid. Oleh itu kajian 

mereka ini bertepatan dan sesuai untuk dilaksanakan sebagai meneruskan serta 

menambah sambungan kajian-kajian yang lepas. 

 

 

1.7.2 Guru Pendidikan Khas  

 

Guru pendidikan khas adalah merupakan golongan guru yang memberikan 

perkhidmatan kepada MBK yang mempunyai masalah ketidakupayaan pendengaran, 

ketidakupayaan penglihatan dan masalah pembelajaran. Guru Pendidikan khas yang 

mengajar MBK masalah pembelajaran di PPKI merupakan guru yang mendapat latihan 

yang khusus untuk mengajar MBK. Kelayakan dan latihan yang diterima melayakkan 

mereka untuk mengajar dan memberikan pembelajaran kepada mereka. Tugas sebagai 

guru pendidikan khas pula bukanlah tugas yang mudah kerana mereka perlu berhadapan 

dengan murid pelbagai kategori dan memerlukan pendekatan pembelajaran yang 

berbeza. Walaupun sesetengah MBK memiliki kecerdasan yang hampir sama dengan 

murid tipikal lain namun cara mereka memproses maklumat adalah berbeza. (Nurfishah 

Mat Rabi, 2019). Justeru itu, untuk melaksanakan pengajaran yang berkesan faktor 

pengetahuan, pengalaman dan kemahiran mereka amat diperlukan. 

 

 Dalam kajian ini, guru pendidikan khas merupakan guru yang mengajar 

sepenuh masa dan mempunyai kelayakan yang mencukupi serta mempunyai komitmen 

yang tinggi. Tugas mereka bukan hanya mengajar untuk menghabiskan sukatan 

sebaliknya perlu menyediakan suasana PdP yang kondusif, merancang dan 

melaksanakan PdP yang sesuai, mengesan kelemahan murid serta mengaplikasikan 

kaedah atau teknik yang terbaik untuk MBK. Guru-guru pendidikan khas dalam kajian 

ini adalah merupakan guru yang berpengalaman seperti (a) menguruskan PdP yang 

efektif dan berkesan, (b) sentiasa berusaha mencari kaedah baharu dalam PdP dan (c) 

mendapat kerjasama daripada semua guru dan pihak sekolah dalam menambaihbaik 

pelaksanaan PdP yang lebih berkualiti dan sesuai dengan perubahan pengurusan 

pendidikan masa kini. Menurut Zalizan (2009) keberkesanan pengajaran guru 

pendidikan khas adalah melalui pengalaman serta kemahiran  guru ke arah 

menyediakan rancangan pengajaran yang lebih efektif, mengubahsuai kaedah PdP dan 

cara menyampaikan maklumat yang tepat serta sesuai dengan keperluan pembelajaran 

untuk mereka. 

1.7.3 Murid Berkeperluan Khas Masalah Pembelajaran 

 

Murid pendidikan khas masalah pembelajaran atau dalam kajian ini dikenali sebagai 

MBK masalah pembelajaran bermaksud kanak-kanak yang mempunyai masalah 

kecerdasan otak yang tidak selaras dengan usia biologikalnya. Ia berhubung kait dengan 

masalah kesihatan dan mental yang menyebabkan mereka menghadapi masalah untuk 

menerima dan memproses maklumat yang diperolehi secara tepat. MBK masalah 

pembelajaran mempunyai masalah kognitif  (kerencatan akal) yang dianggap boleh 

belajar dan boleh mendapat  manfaat daripada pendidikan formal yang disediakan. 

(Bahagian Pendidikan Khas, KPM 2015). 

 

 Kategori MBK masalah pembelajaran adalah seperti lewat perkembangan 

global, Sindrom Down, Kurang Upaya Intelektual, Autisme, Attention Deficit 

Hyperactivity Disorder (ADHD) dan masalah pembelajaran Spesifik. Rumusan 

terhadap MBK masalah pembelajaran kajian ini adalah mereka mempunyai kurang 

upaya kognitif, intelektual, emosi, fizikal, bahasa komunikasi dan tingkah laku yang 

tetapi masih berupaya untuk mengikuti pembelajaran. Oleh itu MBK masalah 

pembelajaran ini sudah tentu memerlukan penyediaan pendidikan yang spesifik sejajar 

dengan masalah yang dialami oleh mereka. Maka peranan dan tanggungjawab guru 

pendidikan khas masalah pembelajaran sebagai agen utama dalam penyampaian ilmu 

amat dituntut  Maka beberapa langkah penyesuaian dalam pengajaran dan sokongan 

tambahan haruslah dilakukan  berdasarkan keperluan  pembelajaran murid (Manisah, 

2009). Dalam kajian ini MBK masalah pembelajaran adalah murid yang mengikuti 

pembelajaran sepenuh masa di PPKI dan terdiri daripada pelbagai kategori 

pembelajaran yang memerlukan pengajaran dan pembelajaran yang lebih khusus. 

1.7.4 Program Pendidikan Khas Integrasi (PPKI) 

 

Kementerian Pendidikan Malaysia (KPM) menyediakan pendidikan khas integrasi 

untuk MBK dengan memberikan penekanan dari aspek perkembangan jasmani, emosi, 

rohani dan intelek supaya MBK ini dapat menerima pendidikan yang sama dengan 

murid normal yang lain. Ia bertujuan supaya mereka juga mempunyai masa depan yang 

lebih cerah dan boleh meneruskan kehidupan secara berdikari bersama-sama 

masyarakat kelak. Berdasarkan Akta Pendidikan 1996, Peraturan-peraturan Pendidikan 

(Pendidikan Khas 2013) Bahagian 3, ‘Program Pendidikan Khas Integrasi’ atau PPKI 

iaitu suatu program pendidikan untuk MBK menerima akses pendidikan di sekolah 

kerajaan atau bantuan kerajaan. Program tersebut diwujudkan di sekolah harian biasa 

rendah dan menengah serta sekolah menengah teknik dan vokasional dengan 

menggunakan pendekatan secara berasingan dan separa inklusif (Bahagian Pendidikan 

Khas, KPM 2015).  

 

 PPKI untuk murid bermasalah pembelajaran merupakan satu platform yang 

dapat memberi peluang kepada MBK untuk mendapat pendidikan dan menimba 

pengalaman belajar di tempat yang sama seperti murid tipikal yang lain berdasarkan 

prinsip-prinsip normalisasi. (Mohd Hanafi, Safani, Mohd Mokhtar & Hasnah, 2012).  

MBK yang mendapat pendidikan di PPKI  turut berpeluang untuk menambahbaik 

pencapaian akademik, emosi yang stabil, keupayaan bersosial serta dapat latihan dan 

kemahiran yang lebih tersusun. Melalui perkembangan kemahiran sosial dapat 

membantu MBK untuk membina kekuatan dan hubungan yang positif di sekolah dan 

berjaya bersama-sama menjadikan diri mereka sebagai ahli masyarakat yang mampu 

memberi manfaat kepada negara. (Safani, Mohd. Mokhtar & Madinah, 2013).  

MBK perlu dilatih  supaya mempunyai kemahiran sosial yang baik, mampu 

mengawal emosi, tingkah laku yang positif akan mudah diterima oleh rakan, berjaya 

membina persahabatan dan hubungan yang kuat keluarga serta masyarakat sekeliling. 

Oleh itu mereka perlu dilibatkan diri dalam masyarakat untuk meningkatkan tahap 

kemahiran sosial sebagai persediaan untuk menjadi sebagai sebahagian anggota 

masyarakat yang bermakna. Justeru itu tindakan yang paling sesuai adalah melalui 

pendidikan  di sekolah yang menawarkan pendidikan untuk mereka serta diajar oleh 

guru yang terlatih dan berpengalaman untuk menyediakan keperluan pembelajaran 

mereka. (Morningstar, Diana, Coral et al.2012).  

 

 

1.8 Batasan Kajian 

 

Kajian ini adalah berbnetuk kualitatif yang bertujuan untuk meneroka faktor-faktor 

yang mempengaruhi keberkesanan pengajaran guru pendidikan khas bagi MBK 

masalah pembelajaran. Kajian ini meneroka pelaksanaan PdP guru di bilik darjah PPKI 

tentang langkah pengajaran dari segi kualiti, aras pengajaran, insentif dan masa serta 

prosedur pengajaran yang diaplikasikan oleh guru terhadap MBK masalah 

pembelajaran. Namun begitu terdapat beberapa batasan kajian yang dihadapi. 

Antaranya adalah kajian ini menggunakan ini melibatkan guru-guru pendidikan khas 

yang  mengajar MBK masalah  pembelajaran di Program Pendidikan Khas Integrasi 

(PPKI) sekolah menengah dalam lokasi tertentu sahaja dan dapatan yang didapati 

adalah berdasarkan faktor-faktor yang berlaku di sekolah berkenaan.  

Peserta kajian yang terlibat adalah seramai lapan peserta kajian di beberapa 

sekolah yang dipilih berdasarkan kepada aspek yang mudah untuk pengkaji akses bagi 

menjalankan kajian ini. Peserta kajian dan sekolah yang dipilih adalah berdasarkan 

aspek kerjasama yang mampu memenuhi keperluan kajian iaitu fokus kepada faktor-

faktor yang mempengaruhi keberkesanan  pengajaran guru berdasarkan  maklumat  dari 

peserta kajian. Oleh itu pandangan yang dinyatakan oleh peserta kajian berkaitan 

objektif kajian adalah situasi yang berlaku di sekolah yang terlibat. 

 

 

1.9 Kepentingan Kajian 

 

Kajian ini bertujuan meneroka faktor-faktor yang mempengaruhi keberkesanan 

pengajaran guru-guru pendidikan khas masalah pembelajaran di Program Pendidikan 

Khas Integrasi. Kajian ini dapat memberi ruang dalam bentuk sumbangan kepada guru-

guru pendidikan khas, pembantu pengurusan murid (PPM), guru aliran perdana yang 

terlibat dengan program inklusif, ibu bapa, petugas Pusat Pemulihan Dalam Komuniti 

(PDK) serta pihak yang terlibat dengan golongan kurang upaya. Penemuan hasil kajian 

berdasarkan pengetahuan dan pengalaman yang diperolehi daripada peserta kajian 

terhadap faktor-faktor yang boleh mempengaruhi keberkesanan pengajaran pendidikan 

khas masalah pembelajaran. 

 

Dapatan daripada kajian ini boleh memberi manfaat kepada bentuk amalan 

pengajaran guru pendidikan khas masalah pembelajaran terutama mengenai faktor-

faktor yang mempengaruhi kejayaan pengajaran mereka terhadap MBK masalah 

pembelajaran. Dapatan daripada kajian ini juga penting terutama pihak yang berkaitan 

seperti  penggubalan dasar untuk MBK, kurikulum, kursus pembangunan 

profesionalisme guru, kemudahan infrastruktur dan lain-lain yang boleh memberi 

manfaat kepada kemenjadian MBK masalah pembelajaran.  Program peningkatan PdP 

yang disusun dengan baik perlu didedahkan kepada semua guru dan bakal guru yang 

terlibat mengajar MBK. Pemantapan dan kecekapan guru pendidikan khas 

melaksanakan pengajaran yang berkesan mampu memberikan impak yang positif 

terhadap perkembangan potensi dan kemenjadian MBK masalah pembelajaran 

khususnya. 

 

 Di peringkat Bahagian Pendidikan Khas, KPM juga mendapat manfaat hasil 

kajian ini  supaya untuk menyediakan, menyebar luas dan memastikan program 

peningkatan dan keberkesanan PdP MBK. Perancangan yang sistematik, menyediakan 

bahan atau alat sokongan yang diperlukan MBK serta menilai pelaksanaan PdP 

termasuk Rancangan Pendidikan Individu (RPI) dapat disediakan berdasarkan kepada 

maklumat awal berdasarkan kajian ini terhadap faktor-faktor keberkesanan pengajaran 

yang dperolehi. 

 

 Pihak sekolah yang menawarkan Program Pendidikan Khas Integrasi (PPKI) 

juga boleh memperolehi manfaat daripada hasil kajian ini. Antaranya, dapat 

mengenalpasti  kekangan-kekangan yang dihadapi oleh guru yang mengajar MBK dan 

bersedia mempermudahkan urusan penyediaan bahan-bahan PdP dan bilik darjah yang 

diperlukan oleh guru MBK dalam situasi yang sebenarnya berlaku. Selain itu, hasil 

daripada kajian ini juga boleh dijadikan rujukan atau panduan oleh ibu bapa atau 

penjaga MBK. Secara jelasnya, kemenjadian seseorang MBK itu tidak hanya 

bergantung sepenuhnya kepada guru dan pihak sekolah sahaja, sebaliknya mereka juga 

perlu dilatih, dibimbing dan dibantu secara konsisten oleh ibu bapa di rumah. 

 

 

1.10 Rumusan Bab 

 

Bagi mengenal pasti keperluan pembelajaran untuk MBK masalah pembelajaran 

khususnya  kajian yang berkaitan faktor-faktor yang mempengaruhi keberkesanan 

pengajaran guru wajar dilakukan. Dalam kajian ini mungkin terdapat beberapa 

penemuan baharu yang boleh digunakan oleh pengkaji lain atau pihak yang terlibat 

dengan pengajaran MBK. Oleh itu kajian ini sesuai untuk dilaksanakan untuk 

menambah kajian-kajian sedia ada berkaitan faktor yang mempengaruhi keberkesanan 

pengajaran guru, strategi pengajaran, prosedur pengajaran dan kekangan yang  

dihadapi. Semoga kajian ini dapat memberi manfaat kepada guru-guru pendidikan khas 

masalah pembelajaran khususnya, guru program inklusif, ibu bapa dan  pihak yang 

terlibat bersama murid. Akhirnya dalam bab ini telah membincangkan latar belakang 

kajian, permasalahan kajian, tujuan kajian, objektif kajian, persoalan kajian, kerangka 

konseptual kajian, batasan kajian, kepentingan kajian dan definisi operasional. 

Perbincangan terhadap aspek-aspek penting kajian bertujuan untuk memberi gambaran 

awal tentang apakah tujuan kajian iaitu meneroka faktor-faktor yang mempengaruhi 

keberkesanan pengajaran guru untuk MBK masalah pembelajaran dilakukan. Hasil 

dapatan kajian ini dapat membantu penambahan ilmu dan pembangunan 

profesionalisme  guru-guru pendidikan khas,  guru baharu, guru aliran perdana yang 

mengajar MBK masalah pembelajaran dalam program inklusif serta pihak yang terlibat 



30 

 

dengan MBK seperti Pusat Pemulihan dalam Komuniti (PDK)  dan pertubuhan badan 

bukan kerajaan (NGO) yang berkaitan dengan murid berkeperluan khas. 

 

 




